Коми Республикаса Юралысь Вячеслав Гайзер козьналiс семейнöй дiнмуса капитал вылö медводдза сертификатъяс.

Сертификатъяссö сетiсны уна челядя вит семьялы, кодъяслöн коймöд да водзö кагаясыс чужисны тавося медводдза вежонö. Кыпыд церемониясö нуöдiсны Сыктывкарын Семья, радейтчöм да верносьт лунлы сиöм мероприятие вылын.
«Тайö гажсö Россияын пасйöны неважöнсянь на, но ёна нин паськалiс йöз пöвстын, öд семья – тайö медтöдчана подув мывкыдлун да вежавидзöм видзöмлы да сöвмöдöмлы, - пасйис В.Гайзер. – Крепыд бур семья – тайö миян канмулöн подув, та вöсна ми пыр вöчим и кутам вöчны ставсö, медым ёнмöдны семьяöс, отсавны челядя семьяяслы, торйöн нин уна челядяяслы. Меным талун зэв нимкодь мукöд ыджыд наградакöд öти тшупöдын козьнавны семьялöн дiнмуса капитал вылö медводдза сертификатъяс – тайö выль отсöгсö, мый индöма 2011 воын республикаын тайö восö шуöм Кага воö».
Республикаса Юралысь сiдзжö сетiс «Бать-мамлöн слава» орден Емва карысь Кутаевъяслöн семьялы, кодъясöс наградитöма Россия Федерацияса Президентлöн Индöдöн челядьöс быдтöмö да семьялысь традицияяс сöвмöдöмö ыджыд пай пуктöмысь. Нöшта квайт гозъялы, кодъяс гозйöн олöны 25 воысь дырджык,  республикаса Юралысь сетiс «Радейтчöмысь да верносьтысь» медаль.
В.Гайзер чолöмалiс ставнысö праздникöн, сиис öтсöгласлун, шаньлун, бур оласног да кутiс лача, мед быд во миян республикаын водзö кутас содны крепыд, бур да шуда семья лыдыс.

